
 Općinski sud u Tuzli, sudija Antonela Đaković, u prethodnom  postupku radi utvrđivanja 
postojanja uslova za otvaranje stečajnog postupka nad imovinom dužnika  Omladinska zadruga 
„MLADOST“ Živinice, ul. Oslobođenja broj 20, donio je  
 

R J E Š E N J E 
 
       JAVNO SE POZIVAJU predlagač, povjerioci i sva zainteresovana lica da u roku od 30 
(trideset) dana od dana objavljivanja rješenja u Službenim novinama F BiH predlože otvaranje 
stečajnog postupka i na depozitni račun Suda, broj: 132-100-03091233-91 NLB banka dd 
Sarajevo, predujme iznos od 5.000,00 KM, na ime obezbjeđenja troškova stečajnog postupka 
nad dužnikom Omladinska zadruga „MLADOST“ Živinice, ul. Oslobođenja broj 20, MBS: 2-36, 
te da dokaz o izvršenoj uplati dostave sudu pozivom na broj predmeta. 
          
     Ukoliko u ostavljenom roku niko od pozvanih ne predloži otvaranje stečajnog postupka i ne 
uplati određeni predujam, sud će donijeti Rješenje o otvaranju i istovremenom zaključenju 
stečajnog postupka. 
 
     Ako zainteresovana lica predlože otvaranje stečajnog postupka i uplate određeni predujam 
u navedenom roku, sud će otvoriti stečajni postupak i voditi ga u składu sa odredbama Zakona 
o stečaju. 
     
      Rješenje će biti objavljeno u Službenim novinama FBiH, web stranci suda i oglasnoj ploči 
suda. 

O b r a z l o ž e n j e 
 
      Sud je dana 14.05.2026.godine pokrenuo prethodni postupak radi utvrđivanja uslova za 
otvaranje stečajnog postupka nad imovinom privrednog društva Omladinska zadruga 
„MLADOST“ Živinice, ul. Oslobođenja broj 20, a za privremenog stečajnog upravnika imenovan 
je Emir Nuhanović iz Tuzle, ul. Fadila Jahića Španca 19. Dana 17.06.2026.godine privremeni 
stečajni upravnik je dostavio Izvještaj o provedenom prethodnom stečajnom postupku.  
 
 Iz izvještaja privremenog stečajnog upravnika proizilazi da zadruga duži vremenski 
period, odnosno od 1998. godine ne obavlja poslovne aktivnosti, da je zadrugu osnovalo 30 
lica, da zadruga nije vršila preregistraciju u skladu sa Zakonom o zadrugama, da ne posjeduje 
Jedinstveni identifikacioi broj (JIB), da nema fiskalnu kasu i nije registrovana u UIO, da nije 
imala otvoren račun u komercijalni bankama nego je platni promet vršila preko SDK, da 
prostorije koje je koristila zadruga nisu vlasništvo zadruge nego opštine, da se radilo o manjoj 
prostoriji koja je nakon toga korištena od strane drugih lica (radioamatera), da nema 
knjigovodstvene dokumentacije jer je ista ostala u tom prostoru te se pretpostavlja da je 
uništena,  da zadruga u evidenciji porezne uprave nema prijavljenih radnika ali u matičnoj 
evidenciji PIO/MIO ima zaposlenog radnika odnosno lice ovlašteno za zastupanje zadruge iako 
je isto poslije 2000.-te godine zasnivalo radne odnose kod drugih pravnih lica, da zadruga nije 
sačinjavala i predavala financijske izvještaje nakon 1998. godine. Sačinjene su popisne liste 
imovine zadruge koja bi mogla činiti adekvatnu stečajnu  masu koje su zajednički potpisala lica 
ovlaštena za zastupanje zadruge Zijad Numanović iz Živinca i privremeni stečajni upravnik Emir 



Nuhanović. Uzimajući u obzir da dužnik nema imovine, dužnik ima obaveza po osnovu javnih 
prihoda u ukupnom iznosu od 1.905.113,01 KM od čega je glavni dug 345.369,20 KM, 
obračunate kamate do dana 04.03.2026.godine u iznosu od 1.525.993,61 KM te troškovi 
prinudne naplate u iznosu od 33.750,20 KM, te da iznos obaveza nije konačan odnosno da će 
konačni iznos zateznih kamata biti poznat sa danom uplate osnovnog duga, dužnik nema JIB, 
dužnik nikada nije otvorio račun u komercijalnoj banci, prema evidenciji Porezne uprave 
odnosno u aplikaciji nPIS nema evidentiranog obveznika pod nazivom Omladinska zadruga 
„MLADOST“ Živinice, dok u evidenciji PIO/MIO na dan pokretanja prethodnog postupka u 
zadruzi ima prijavljen jedan radnik ali da je taj radnik poslije 2000.-te godine bio zaposlen kod 
drugih poslodavaca, dužnik duži period, odnosno od 1998.godine ne obavlja poslovne 
aktivnosti niti postoji mogućnost da ponovo pokrene poslovne aktivnosti u cjelini niti pojedinim 
dijelovima, jasno je vidljivo da postoje razlozi za otvaranje stečajnog postupka jer dužnik nije 
u stanju izmiriti svoje prispjele i potraživane obaveze plaćanja. 
 
 Na osnovu svega gore navedenog, evidentno je da postoji stečajni razlog za otvaranje 
stečajnog postupka, a prema Zakonu o stečaju FBiH, stečajni upravnik predlaže otvaranje i 
zaključenje stečajnog postupka jer nema imovine iz koje se mogu podmiriti troškovi vođenja 
stečajnog postupka kao ni za namirenje povjerilaca. 
 
      Stečajni dužnik a što proizilazi iz izvještaja i mišljenja privremenog stečajnog upravnika 
nije u roku od 60 dana od dana nastupanja platežne nesposobnosti podnio prijedlog za 
otvaranje stečajnog postupka. 
        
 Ispitujući prijedlog za pokretanje stečajnog postupka sud je utvrdio da je prijedlog za 
otvaranje stečajnog postupka dopušten i osnovan obzirom da je stečajni dužnik platežno 
nesposoban. 
 
       Cijeneći da su ispunjeni uslovi za otvaranje stečajnog postupka, a nakon provedenog 
prethodnog postupka i dostavljenog izvještaja privremenog stečajnog upravnika, te da je 
utvrđeno da stečajni dužnik nema imovine za podmirenje obaveza, sud je u smislu odredbe čl. 
102 stav 7. Zakona o stečaju pozvao povjerioce i sva zainteresovana lica da izvrše uplatu 
troškova finansiranja stečajnog postupka u visini od 5.000,00 KM iz kojih sredstava će biti 
finansirani svi troškovi stečajnog postupka (nagrada i naknada stečajnom upravniku, 
objavljivanje rješenja u službenim novinama, izrada pečata za društvo u stečaju, podnošenja 
finasijskih izvještaja nadležnim institucijama sve do postupka brisanja društva dužnika iz 
sudskog registra privrednih društava), obzirom da prema prijavi privremenog stečajnog 
upravnika društvo  ne posjeduje imovinu. 
      Ukoliko povjerioci ili neko od zainteresovanih lica u ostavljenom roku ne izvrši uplatu 
predujma troškova za vođenje stečajnog postupka, sud će otvoriti stečajni postupak i odmah 
ga zaključiti u skladu sa odredbama člana 102. stav 8.  Zakona o stečaju  (Službene novine 
FBiH broj 53/21). 
 
      Odluka o dostavi rješenja i javnom oglašavanju putem oglasne ploče suda, WEB stranice 
Općinskog suda u Tuzli i javnog objavljivanja u Sl. Novina F BiH, zasniva se na odredbi člana 
103. stav 8. Zakona o stečaju.           

 
Stečajni sudija 

Antonela Đaković 
 
 
POUKA O PRAVNOM LIJEKU: Protiv ovog rješenja nije dozvoljena žalba. 
 


